
ܘܲܪܵܩܬܵܐ ܕܡܲܘܕܥܵܢܘܼܬܵܐ
ܩܒ݂ܵܠܝܵܬܹ̈ܐ ܬܚܘܿܬ ܩܵܢܘܿܢܵܐ ܕܦܵܪܘܿܫܘܼܬܵܐ ܛܘܼܗܡܵܢܵܝܬܵܐ 
ܡܘܿܕܝܼ ܝܠܹܗ ܩܵܢܘܿܢܵܐ ܕܦܵܪܘܿܫܘܼܬܵܐ ܛܘܼܗܡܵܢܵܝܬܵܐ؟
ܐܝܼܡܲܢ ܕܡܲܥܡܲܠܬܵܐ ܥܲܡܵܘܟ݂ܘܿܢ ܠܵܐ ܝܠܵܗ̇ ܟܹܐܢܬܵܐ ܒܥܸܠܬܵܐ ܕܛܘܼܗܡܵܘܟ݂ܘܿܢ، ܕܓܵܘܢܵܐ ܕܓܸܠܕܵܘܟ݂ܘܿܢ، ܕܫܸܪܫܵܘܟ݂ܘܿܢ، ܕܐܲܨܠܵܘܟ݂ܘܿܢ ܐܘܼܡܬܵܢܵܝܵܐ ܝܲܢ ܛܘܼܗܡܵܢܵܝܵܐ ܝܲܢ ܕܐܲܝܟܲܢܵܝܘܼܬܵܘܟ݂ܘܿܢ ܕܬܵܘܬܵܒ݂ܘܼܬܵܐ، ܩܵܢܘܿܢܵܐ ܕܦܵܪܘܿܫܘܼܬܵܐ ܛܘܼܗܡܵܢܵܝܬܵܐ ܕܫܹܢ݇ܬܵܐ 1975 (Racial Discrimination Act 1975 (Cth) (the RDA)) ܟܹܐ ܥܵܒܸܕܠܵܗ̇ ܗܵܕܟ݂ܵܐ ܡܲܥܡܲܠܬܵܐ ܕܗܵܘܝܵܐ ܠܵܐ ܩܵܢܘܿܢܵܝܬܵܐ.
ܐܵܦ ܟܹܐ ܥܵܒܸܕܠܵܗ̇ ܣܢܵܝܬܵܐ ܛܘܼܗܡܵܢܵܝܬܵܐ ܕܗܵܘܝܵܐ ܕܲܠܩܘܼܒ݂ܠ ܩܵܢܘܿܢܵܐ.
ܐܝܼܡܲܢ ܡܵܨܝܵܐ ܕܐܵܗܵܐ ܩܵܢܘܿܢܵܐ ܕܦܵܐܸܫ ܡܘܼܦܠܸܚܵܐ؟
ܡܵܨܝܼܬܘܿܢ ܕܡܲܦܠܸܚܝܼܬܘܿܢ ܠܹܗ RDA ܠܩܲܒܘܼܠܹܐ ܡܲܥܡܲܠܬܵܐ ܟܹܐܢܬܵܐ ܓܵܘ ܪܵܒܵܐ ܚܲܩܠܹ̈ܐ ܕܚܲܝܹ̈ܐ ܥܲܡܡܵܝܹ̈ܐ:
· ܦܘܼܠܚܵܢܵܐ – ܡܲܫܟ݂ܘܼܚܹܐ ܚܲܕ ܫܘܼܓ݂ܠܵܐ، ܪܹ̈ܐܙܹܐ ܘܫܲܪ̈ܛܹܐ ܕܚܲܕ ܫܘܼܓ݂ܠܵܐ، ܬܘܼܠܡܵܕܵܐ، ܡܲܪܲܡܬܵܐ ܓܵܘ ܕܲܪܓ݂ܵܐ ܕܦܘܼܠܚܵܢܵܐ، ܦܝܵܫܵܐ ܡܦܘܼܠܛܵܐ ܡ̣ܢ ܫܘܼܓ݂ܠܵܐ. 
· ܝܘܼܠܦܵܢܵܐ – ܡܣܲܓ݂ܘܼܠܹܐ ܫܸܡܵܐ ܝܲܢ ܩܸܪܝܵܢܵܐ ܓܵܘ ܚܕܵܐ ܡܲܕܪܲܫܬܵܐ ܕܝܼܠܵܢܵܝܬܵܐ ܝܲܢ ܥܲܡܡܵܝܬܵܐ، ܓܵܘ ܚܕܵܐ ܟܘܼܠܵܝܬܵܐ ܝܲܢ ܚܲܕ ܒܹܝܬ ܨܵܘܒܵܐ. 
· ܒܹܝܬ ܡܲܫܪܝܵܐ – ܕܒ݂ܵܩܐ ܒܟܸܪܝܼ ܝܲܢ ܙܒ݂ܵܢܵܐ ܚܲܕ ܒܲܝܬܵܐ ܝܲܢ ܚܕܵܐ ܝܵܪܝܼܥܬܵܐ.
· ܩܲܒܘܼܠܹܐ ܝܲܢ ܡܲܦܠܘܼܚܹܐ ܚܸܠܡܲܬܹ̈ܐ – ܐܲܝܟ݂ ܡܲܦܠܲܚܬܵܐ ܕܒܲܢܟܹ̈ܐ ܝܲܢ ܕܥܲܪܵܒ݂ܘܼܬܵܐ (ܐܸܢܫܘܿܪܵܢܣ)، ܚܸܠܡܲܬܹ̈ܐ ܡܘܼܩܪܸܒܹܐ ܒܝܲܕ ܡܕܲܒܪܵܢܘܼܝܵܬܹ̈ܐ ܕܫܘܼܠܛܵܢܵܐ، ܚܸܠܡܲܬܹ̈ܐ ܕܢܘܼܩܵܠܵܐ ܝܲܢ ܕܡܸܬܡܲܛܝܵܢܘܼܬܵܐ ܡ̣ܢ ܪܘܼܚܩܵܐ، ܚܸܠܡܲܬܹ̈ܐ ܕܚܲܒܝܼܪܹ̈ܐ ܐܲܝܟ݂ ܐܵܢܝܼ ܕܦܝܼܫܹܐ ܝܢܵܐ ܡܘܼܩܪܸܒܹܐ ܒܝܲܕ ܢܘܿܡܝܼܩܹ̈ܐ، ܐܵܣܝܹ̈ܐ ܝܲܢ ܦܵܠܵܚܹ̈ܐ ܐܲܡܵܢܹ̈ܐ، ܚܸܠܡܲܬܹ̈ܐ ܡܘܼܩܪܸܒܹܐ ܒܝܲܕ ܒܵܬܲܝ ܡܹܐܟ݂ܘܼܠܬܵܐ، ܕܘܼܟܵܢܵܢܹ̈ܐ ܝܲܢ ܕܘܼܟܵܢܹ̈ܐ ܕܒܘܼܣܵܡܵܐ.
· ܡܛܵܝܵܐ ܠܕܘܼܟܵܢܹ̈ܐ ܥܲܡܡܵܝܹ̈ܐ – ܐܲܝܟ݂ ܓܲܢܹ̈ܐ ܓܘܼܒ݂ܪܹ̈ܐ، ܡܲܟܬܒܹ̈ܐ ܕܫܘܼܠܛܵܢܵܐ، ܒܵܬܲܝ ܡܹܐܟ݂ܘܼܠܬܵܐ، ܗܘܼܬܵܝܠܹ̈ܐ ܘܩܸܢܛܪ̈ܘܿܢܹܐ ܕܫܘܼܩܵܐ.
ܡܘܿܕܝܼ ܝܠܵܗ̇ ܦܵܪܘܿܫܘܼܬܵܐ ܛܘܼܗܡܵܢܵܝܬܵܐ؟
ܦܵܪܘܿܫܘܼܬܵܐ ܛܘܼܗܡܵܢܵܝܬܵܐ ܟܹܐ ܗܵܘܝܵܐ ܐܝܼܡܲܢ ܕܡܲܥܡܲܠܬܵܐ ܥܲܡ ܚܲܕ ܦܲܪܨܘܿܦܵܐ ܒܸܗܘܵܝܵܐ ܝܠܵܗ̇ ܒܚܕܵܐ ܐܘܼܪܚܵܐ ܒܘܼܫ ܒܵܨܘܿܪܬܵܐ ܛܵܒ݂ܵܐܝܼܬ ܡ̣ܢ ܕܡܲܥܡܲܠܬܵܐ ܥܲܡ ܚܲܕ ܦܲܪܨܘܿܦܵܐ ܐ݇ܚܹܪ݇ܢܵܐ ܕܗܲܪ ܓܵܘ ܗ̇ܝ ܐܲܝܟܲܢܵܝܘܼܬܵܐ ܕܵܡܝܢܵܬܵܐ ܝܠܹܗ ܒܥܸܠܬܵܐ ܕܛܘܼܗܡܲܝܗܝ، ܝܲܢ ܕܓܵܘܢܵܐ ܕܓܸܠܕܲܝܗܝ، ܝܲܢ ܕܫܲܪܒܬܲܝܗܝ، ܝܲܢ ܕܐܲܨܠܲܝܗܝ ܐܘܼܡܬܵܢܵܝܵܐ ܝܲܢ ܛܘܼܗܡܵܢܵܝܵܐ ܝܲܢ ܕܐܲܝܟܲܢܵܝܘܼܬܲܝܗܝ ܕܬܲܘܬܵܒ݂ܘܼܬܵܐ. ܩܵܐ ܛܘܼܦ̮ܣܵܐ، ܐܸܢ ܚܲܕ ܘܲܟܝܼܠܵܐ ܕܡܘܼܠܟܵܢܹ̈ܐ ܡܲܚܦܸܠ ܡ̣ܢ ܠܸܝܵܗܒ݂ܵܐ ܚܲܕ ܒܲܝܬܵܐ ܒܟܸܪܝܼ ܩܵܐ ܚܲܕ ܦܲܪܨܘܿܦܵܐ ܒܥܸܠܬܵܐ ܕܒܲܬܪܵܝܘܼܬܹܗ ܛܘܼܗܡܵܢܵܝܬܵܐ ܝܲܢ ܕܓܵܘܢܵܐ ܕܓܸܠܕܹܗ، ܐܵܗܵܐ ܘܲܟܝܼܠܵܐ ܕܡܘܼܠܟܵܢܹ̈ܐ ܡܲܚܙܘܼܝܹܐ ܝܠܹܗ 'ܦܵܪܘܿܫܘܼܬܵܐ ܚܲܕܪܹܫܵܝܬܵܐ' (‘direct discrimination’).
ܦܵܪܘܿܫܘܼܬܵܐ ܛܘܼܗܡܵܢܵܝܬܵܐ ܐܵܦ ܟܹܐ ܗܵܘܝܵܐ ܐܝܼܡܲܢ ܕܬܵܡܵܐ ܐܝܼܬ ܚܲܕ ܩܵܢܘܿܢܵܐ ܝܲܢ ܛܲܟ݂ܣܵܐ ܕܡܕܲܒܪܵܢܘܼܬܵܐ ܕܚܲܕ ܝܼܠܹܗ ܩܵܐ ܟܠ ܚܲܕ، ܐܝܼܢܵܐ ܐܝܼܬܠܹܗ ܚܕܵܐ ܡܲܥܒܕܵܢܘܼܬܵܐ (ܟܵܐܪ) ܠܵܐ ܛܵܒ݂ܬܵܐ ܥܲܠ ܐ݇ܢܵܫܹ̈ܐ ܕܦܪ̈ܝܼܫܹܐ ܝܢܵܐ ܡ̣ܢ ܐ݇ܚܹܪ݇ܢܹ̈ܐ ܒܛܘܼܗܡܵܐ، ܒܓܵܘܢܵܐ ܕܓܸܠܕܵܐ، ܒܫܲܪܒܬܵܐ، ܒܐܲܨܠܵܐ ܐܘܼܡܬܵܢܵܝܵܐ ܝܲܢ ܛܘܼܗܡܵܢܵܝܵܐ ܝܲܢ ܒܐܲܝܟܲܢܵܝܘܼܬܵܐ ܕܬܵܘܬܵܒ݂ܘܼܬܵܐ. ܐܲܝܵܐ ܟܹܐ ܦܵܝܫܵܐ ܩܪܝܼܬܵܐ 'ܦܵܪܘܿܫܘܼܬܵܐ ܠܵܐ ܚܲܕܪܹܫܵܝܬܵܐ' (‘indirect discrimination’). ܩܵܐ ܛܘܼܦ̮ܣܵܐ، ܒܸܕ ܗܵܘܝܵܐ ܦܵܪܘܿܫܘܼܬܵܐ ܠܵܐ ܚܲܕܪܹܫܵܝܬܵܐ ܐܸܢ ܚܕܵܐ ܫܲܪܝܼܟܘܼܬܵܐ ܐܵܡܪܵܐ ܕܦܵܠܵܚܹ̈ܐ ܓܵܪܲܓ ܕܠܵܐ ܠܵܒ݂ܫܝܼ ܟܘܼܣܝܼܵܬܹ̈ܐ ܝܲܢ ܠܒ݂ܘܿܫܹ̈ܐ ܕܪܹܫܵܐ ܐ݇ܚܹܪ݇ܢܹ̈ܐ ܟܲܕ ܐܵܢܝܼ ܓܵܘ ܦܘܼܠܚܵܢܵܐ ܝܢܵܐ. ܡܸܬܗܵܘܝܵܢܬܵܐ ܝܠܵܗ̇ ܕܐܲܝܵܐ ܩܛܵܥܬܵܐ ܒܸܕ ܥܵܒ݂ܕܵܐ ܚܕܵܐ ܡܲܥܒܕܵܢܘܼܬܵܐ ܠܵܐ ܛܵܒ݂ܬܵܐ ܥܲܠ ܐ݇ܢܵܫܹ̈ܐ ܕܐܸܬܝܹܐ ܝܢܵܐ ܡ̣ܢ ܚܲܕܟܡܵܐ ܒܲܬܪܵܝܘܵܬܹ̈ܐ ܛܘܼܗܡܵܢܵܝܹ̈ܐ. 
ܡܘܿܕܝܼ ܝܠܵܗ̇ ܣܢܵܝܬܵܐ ܛܘܼܗܡܵܢܵܝܬܵܐ؟
ܕܲܠܩܘܼܒ݂ܠ ܩܵܢܘܿܢܵܐ ܝܠܵܗ̇ ܥܒ݂ܵܕܬܵܐ ܕܚܲܕ ܡܸܢܕܝܼ ܓܵܘ ܕܘܼܟܵܢܹ̈ܐ ܥܲܡܡܵܝܹ̈ܐ ܕܦܝܼܫܵܐ ܝܠܹܗ ܒܸܢܝܵܐ ܥܲܠ ܛܘܼܗܡܵܐ، ܓܵܘܢܵܐ ܕܓܸܠܕܵܐ، ܐܲܨܠܵܐ ܐܘܼܡܬܵܢܵܝܵܐ ܝܲܢ ܛܘܼܗܡܵܢܵܝܵܐ ܕܚܲܕ ܦܲܪܨܘܿܦܵܐ ܝܲܢ ܕܚܕܵܐ ܩܘܼܒܘܼܚܬܵܐ ܕܐ݇ܢܵܫܹ̈ܐ ܕܡܸܬܗܵܘܝܵܢܬܵܐ ܝܠܵܗ̇ ܕܕܵܩܪܵܐ ܠܐܝܼܩܵܪܲܝܗܝ، ܕܡܲܣܠܸܝܵܐ ܠܗܘܿܢ، ܕܡܲܢܟ݂ܸܦܵܐ ܠܗܘܿܢ ܝܲܢ ܕܡܲܙܕܸܥܵܐ ܠܗܘܿܢ.
ܛܘܼܦ̮ܣܹ̈ܐ ܕܣܢܵܝܬܵܐ ܛܘܼܗܡܵܢܵܝܬܵܐ ܒܸܚܒ݂ܵܫܵܐ ܝܢܵܐ: 
· ܦܪܵܣܬܵܐ ܕܡܠܘܿܐܹ̈ܐ ܕܝܼܢܵܐ ܛܘܼܗܡܵܢܵܐܝܼܬ ܕܵܩܪܵܢܹ̈ܐ ܠܐܝܼܩܵܪܵܐ ܥܲܠ ܐܸܢܬܸܪܢܹܝܬ، ܒܸܚܒ݂ܵܫܵܐ ܓܵܘ ܟܢܘܿܫܝܹ̈ܐ ܐܹܠܸܟܬܪ̈ܘܿܢܵܝܹܐ، ܡܥܲܗܕܵܢܘܵܬܹ̈ܐ ܐܹܠܸܟܬܪ̈ܘܿܢܵܝܹܐ، ܫܵܘܦܵܢܹ̈ܐ ܐܹܠܸܟܬܪ̈ܘܿܢܵܝܹܐ ܕܫܲܘܬܲܦܬܵܐ ܫܲܘܬܵܦܵܝܬܵܐ ܘܫܵܘܦܵܢܹ̈ܐ ܐܹܠܸܟܬܪ̈ܘܿܢܵܝܹܐ ܩܵܐ ܫܲܪܲܟܬܵܐ ܕܒ݂ܝܼܕܝܘܿܘܹ̈ܐ   
· ܢܘܼܗܵܪܹ̈ܐ ܝܲܢ ܨܘܼܪ̈ܝܵܬܹܐ ܕܝܼܢܵܐ ܛܘܼܗܡܵܢܵܐܝܼܬ ܕܵܩܪܵܢܹ̈ܐ ܠܐܝܼܩܵܪܵܐ ܓܵܘ ܦܪ̈ܝܼܣܵܬܹܐ ܐܲܝܟ݂ ܣܦܵܪ̈ܛܸܒܹܐ، ܡܓܲܠܠܹ̈ܐ ܘܛܲܪ̈ܦܘܿܢܹܐ 
· ܡܲܡܠܠܹ̈ܐ ܕܝܼܢܵܐ ܛܘܼܗܡܵܢܵܐܝܼܬ ܕܵܩܪܵܢܹ̈ܐ ܠܐܝܼܩܵܪܵܐ ܓܵܘ ܚܕܵܐ ܡܹܐܙܲܠܬܵܐ ܥܲܡܡܵܝܬܵܐ
· ܢܘܼܗܵܪܹ̈ܐ ܕܝܼܢܵܐ ܛܘܼܗܡܵܢܵܐܝܼܬ ܣܸܟܪܵܢܹ̈ܐ ܓܵܘ ܚܕܵܐ ܕܘܼܟܵܐ ܥܲܡܡܵܝܬܵܐ، ܐܲܝܟ݂ ܓܵܘ ܚܕܵܐ ܚܵܢܘܼܬܵܐ، ܕܘܼܟܵܐ ܕܦܘܼܠܚܵܢܵܐ، ܓܲܢܬܵܐ ܓܘܼܒ݂ܪܬܵܐ، ܥܲܠ ܢܘܼܩܵܠܵܐ ܥܲܡܡܵܝܵܐ ܝܲܢ ܓܵܘ ܚܕܵܐ ܡܲܕܪܲܫܬܵܐ
· ܢܘܼܗܵܪܹ̈ܐ ܕܝܼܢܵܐ ܛܘܼܗܡܵܢܵܐܝܼܬ ܣܸܟܪܵܢܹ̈ܐ ܓܵܘ ܩܲܘܲܡܝܵܬܹ̈ܐ ܕܐܲܬܠܹܝܛܵܝܘܼܬܵܐ ܒܝܲܕ ܛܲܐܠܵܢܹ̈ܐ، ܦܲܪ̈ܓ̰ܵܢܹܐ، ܡܲܠܦܵܢܹ̈ܐ ܝܲܢ ܪ̈ܘܼܫܡܵܝܹܐ.
ܐܝܼܡܲܢ ܕܘܼܒܵܪܹ̈ܐ ܕܵܩܪܵܢܹ̈ܐ ܠܐܝܼܩܵܪܵܐ ܒܸܢܝܹܐ ܥܲܠ ܛܘܼܗܡܵܐ ܠܵܐ ܝܢܵܐ ܕܲܠܩܘܿܒ݂ܠ ܩܵܢܘܿܢܵܐ؟  
ܢܝܼܫܵܐ ܕ RDA ܝܼܠܹܗ ܠܡܲܠܚܘܼܡܹܐ ܙܸܕܩܵܐ ܕܝܵܗܫܩܵܠܵܐ ܒܚܹܐܪܘܼܬܵܐ ('ܚܹܐܪܘܼܬܵܐ ܕܡܲܡܠܠܵܐ' (‘freedom of speech’)) ܘܙܸܕܩܵܐ ܕܠܸܚܵܝܵܐ ܕܠܵܐ ܣܢܵܝܬܵܐ ܛܘܼܗܡܵܢܵܝܬܵܐ. RDA ܟܹܐ ܐܵܡܸܪ ܕܡܸܢܕܝܼܵܢܹ̈ܐ ܕܒܸܐܬܵܝܵܐ ܝܢܵܐ ܠܵܐ ܝܢܵܐ ܕܲܠܩܘܿܒ݂ܠ ܩܵܢܘܿܢܵܐ ܐܸܢ ܐܵܢܝܼ ܦܝܼܫܹܐ ܝܢܵܐ "ܥܒ݂ܝܼܕܹܐ ܗܵܘܢܵܢܵܐܝܼܬ ܘܒܚܲܕ ܚܘܼܫܵܒ݂ܵܐ ܛܵܒ݂ܵܐ" ܓܵܘ:
· ܚܲܕ ܦܘܼܠܚܵܢܵܐ ܐܘܼܡܵܢܵܝܵܐ ܝܲܢ ܚܕܵܐ ܥܵܒ݂ܘܿܕܘܼܬܵܐ ܐܘܼܡܵܢܵܝܬܵܐ - ܩܵܐ ܛܘܼܦ̮ܣܵܐ، ܚܲܕ ܛܲܐܠܵܢܵܐ ܡܲܚܙܘܼܝܹܐ ܝܠܹܗ ܕܘܼܒܵܪܹ̈ܐ ܣܸܟܪܵܢܹ̈ܐ ܓܵܘ ܚܕܵܐ ܛܲܐܲܠܬܵܐ.
· ܚܲܕ ܒܘܼܝܵܢܵܐ، ܚܕܵܐ ܦܪܝܼܣܬܵܐ، ܚܲܕ ܥܸܢܝܵܢܵܐ ܝܲܢ ܕܘܼܪܵܫܵܐ ܕܦܝܼܫܹܐ ܝܢܵܐ ܥܒ݂ܝܼܕܹܐ ܩܵܐ ܢܝܼܫܹ̈ܐ ܐܵܟܵܕܝܼܡܵܝܹ̈ܐ ܝܲܢ ܝܘܼܠܦܵܢܵܝܹ̈ܐ – ܩܵܐ ܛܘܼܦ̮ܣܵܐ، ܗܲܡܙܘܼܡܹܐ ܘܒܸܕܪܵܫܵܐ ܒܘܼܬ ܚܲܕ ܛܲܟ݂ܣܵܐ ܕܡܕܲܒܪܵܢܘܼܬܵܐ ܥܲܡܡܵܝܵܐ ܐܲܝܟ݂ ܬܵܘܬܵܒ݂ܘܼܬܵܐ، ܣܲܓܝܼܡܲܪܕܘܼܬܵܢܵܝܘܼܬܵܐ، ܝܲܢ ܦܵܣܘܿܥܝܵܬܹ̈ܐ ܕܝܼܠܵܢܵܝܹ̈ܐ ܩܵܐ ܩܘܼܒܘܼܚܝܵܬܹ̈ܐ ܪ̈ܫܝܼܡܹܐ.
· ܡܲܩܪܲܒ݂ܬܵܐ ܕܚܲܕ ܐܲܢܦܘܼܪܵܐ ܟܹܐܢܵܐ ܘܫܲܪܝܼܪܵܐ ܥܲܠ ܚܕܵܐ ܨܒܘܼܬܵܐ ܕܩܵܐ ܗܸܢܝܵܢܵܐ ܥܲܡܡܵܝܵܐ – ܩܵܐ ܛܘܼܦ̮ܣܵܐ، ܚܲܕ ܐܲܢܦܘܼܪܵܐ ܟܹܐܢܵܐ ܕܦܝܼܫܵܐ ܝܠܹܗ ܦܪܝܼܣܵܐ ܓܵܘ ܚܲܕ ܣܦܵܪܛܸܒܹ̈ܐ ܒܘܼܬ ܕܘܼܒܵܪܹ̈ܐ ܕܝܼܢܵܐ ܛܘܼܗܡܵܢܵܐܝܼܬ ܣܸܟܪܵܢܹ̈ܐ.
· ܥܒ݂ܵܕܬܵܐ ܕܚܲܕ ܢܘܼܗܵܪܵܐ ܟܹܐܢܵܐ، ܐܸܢ ܢܘܼܗܵܪܵܐ ܡܲܚܙܘܼܝܹܐ ܝܠܹܗ ܠܗܲܝܡܵܢܘܼܬܵܐ ܫܲܪܝܼܪܬܵܐ ܕܚܲܕ ܦܲܪܨܘܿܦܵܐ.
ܡܘܿܕܝܼ ܡܵܨܸܝܢ ܕܥܵܒ݂ܕܸܢ ܐܸܢ ܐܵܢܵܐ ܡܢܲܣܘܼܝܹܐ ܝܘܸܢ ܦܵܪܘܿܫܘܼܬܵܐ ܝܲܢ ܣܢܵܝܬܵܐ ܛܘܼܗܡܵܢܵܝܬܵܐ؟
ܡܵܨܝܼܬܘܿܢ ܕܕܵܪܫܝܼܬܘܿܢ ܠܵܗ̇ ܨܒܘܼܬܵܐ ܚܲܕܪܹܫܵܐ ܥܲܡ ܦܲܪܨܘܿܦܵܐ ܝܲܢ ܐ݇ܢܵܫܹ̈ܐ ܕܡܲܚܙܘܼܝܹܐ ܝܢܵܐ ܦܵܪܘܿܫܘܼܬܵܐ ܝܲܢ ܣܢܵܝܬܵܐ ܛܘܼܗܡܵܢܵܝܬܵܐ.
ܐܸܢ ܐܵܗܵܐ ܠܵܐ ܡܘܼܥܒܸܕܠܹܗ ܕܩܸܛܪܵܐ ܦܵܐܸܫ ܫܸܪܝܵܐ، ܝܲܢ ܒܸܪܓ݂ܵܫܵܐ ܝܬܘܿܢ ܒܠܵܐ ܪܲܗܲܬܘܘܼܬܵܐ ܒܥܒ݂ܵܕܬܵܐ ܕܐܵܗܵܐ ܡܸܢܕܝܼ، ܡܵܨܝܼܬܘܿܢ ܕܩܵܒ݂ܠܝܼܬܘܿܢ ܩܵܐ ܣܝܼܥܬܵܐ ܐܘܿܣܬܪܵܠܵܝܬܵܐ ܕܙܸܕܩܹ̈ܐ ܐ݇ܢܵܫܵܝܹ̈ܐ (Australian Human Rights Commission). ܐܵܦ ܡܵܨܝܼܬܘܿܢ ܕܛܵܠܒܝܼܬܘܿܢ ܡ̣ܢ ܚܲܕ ܢܘܿܡܝܼܩܵܐ، ܣܢܹܐܓ݂ܪܵܐ ܝܲܢ ܚܘܼܝܵܕܵܐ ܕܦܵܠܵܚܹ̈ܐ ܕܡܲܩܪܸܒ݂ܝܼܠܵܗ̇ ܩܒ݂ܵܠܬܵܐ ܡ̣ܢ ܓܹܝܒܵܘܟ݂ܘܿܢ.
ܡܲܩܪܲܒ݂ܬܵܐ ܕܚܕܵܐ ܩܒ݂ܵܠܬܵܐ ܩܵܐ ܣܝܼܥܬܵܐ ܠܹܐ ܕܵܩܪܵܐ ܠܵܘܟ݂ܘܿܢ ܚܲܕ ܡܸܢܕܝܼ.
ܚܕܵܐ ܩܒ݂ܵܠܬܵܐ ܓܵܪܲܓ ܕܗܵܘܝܵܐ ܒܟܬܝܼܒ݂ܬܵܐ. ܣܝܼܥܬܵܐ ܐܝܼܬܠܵܗ̇ ܚܕܵܐ ܦܸܬܩܵܐ (ܦ̮ܘܿܪܡ) ܕܩܒ݂ܵܠܬܵܐ ܕܡܵܨܝܼܬܘܿܢ ܕܡܵܠܝܼܬܘܿܢ ܠܵܗ̇ ܘܕܫܲܕܪܝܼܬܘܿܢ ܠܵܗ̇ ܩܵܐܠܵܢ ܒܒܲܪܝܼܕܵܐ ܝܲܢ ܒܦ̮ܵܟܣ، ܝܲܢ ܡܵܨܝܼܬܘܿܢ ܕܡܲܩܪܸܒ݂ܝܼܬܘܿܢ ܠܵܗ̇ ܚܕܵܐ ܩܒ݂ܵܠܬܵܐ ܥܲܠ ܐܸܢܬܸܪܢܹܝܬ ܥܲܠ ܫܵܘܦܲܢ ܐܹܠܸܟܬܪܘܿܢܵܝܵܐ. ܐܸܢ ܠܵܐ ܝܬܘܿܢ ܡܵܨܝܵܢܹ̈ܐ ܕܡܲܪܝܸܙܝܼܬܘܿܢ ܠܵܗ̇ ܩܒ݂ܵܠܬܵܘܟ݂ܘܿܢ ܒܟܬܝܼܒ݂ܬܵܐ، ܐܲܚܢܲܢ ܡܵܨܲܚ ܕܗܲܝܸܪܲܚܠܵܘܟ݂ܘܿܢ.
ܗܵܕܟ݂ܵܐ ܕܩܒ݂ܵܠܬܵܘܟ݂ܘܿܢ ܗܵܘܝܵܐ ܩܵܢܘܿܢܵܝܬܵܐ، ܓܵܪܲܓ ܕܗܵܘܝܵܐ ܗܵܘܢܵܢܵܐܝܼܬ ܡܸܬܡܲܨܝܵܢܬܵܐ ܠܸܕܪܵܫܲܝܗܝ ܐܵܢܝܼ ܩܲܘܲܡܝܵܬܹ̈ܐ ܕܒܘܼܬ ܕܝܼܲܝܗܝ ܒܵܥܝܼܬܘܿܢ ܕܩܵܒ݂ܠܝܼܬܘܿܢ ܠܡܲܚܙܘܼܝܹܐ ܕܐܵܢܝܼ ܠܵܐ ܝܢܵܐ ܩܵܢܘܿܢܵܝܹ̈ܐ، ܘܓܵܪܲܓ ܕܝܵܗܒ݂ܝܼܬܘܿܢ ܡܲܘܕܥܵܢܘܼܬܵܐ ܡܵܠܝܵܢܬܵܐ ܒܘܼܬ ܠܵܘܡܵܐ ܕܒܸܕܪܵܝܹܐ ܝܬܘܿܢ ܒܸܚܒ݂ܵܫܵܐ ܡܘܿܕܝܼ ܩܘܼܘܸܡܠܹܗ، ܘܐܝܼܡܲܢ ܘܐܲܝܟܵܐ ܩܘܼܘܸܡܠܹܗ ܘܡܵܢܝܼ ܐܝܼܬ ܗܘܵܐ ܠܹܗ ܐܝܼܕܵܐ ܓܵܘܹܗ.
ܚܕܵܐ ܩܒ݂ܵܠܬܵܐ ܡܵܨܝܵܐ ܕܦܵܝܫܵܐ ܡܘܼܩܪܸܒ݂ܬܵܐ ܒܐܲܝܢܝܼ ܠܸܫܵܢܵܐ ܕܗܵܘܹܐ. ܐܸܢ ܣܢܝܼܩܹܐ ܝܬܘܿܢ ܠܚܲܕ ܡܬܲܪܓܡܵܢܵܐ ܝܲܢ ܡܦܲܫܩܵܢܵܐ، ܐܲܚܢܲܢ ܡܵܨܲܚ ܕܡܲܪܝܸܙܲܚ ܠܹܗ ܐܵܗܵܐ ܡܸܢܕܝܼ.
ܐܲܝܟܵܐ ܡܵܨܸܝܢ ܕܩܵܢܸܝܢ ܡܲܘܕܥܵܢܘܼܬܵܐ ܙܵܘܕܵܢܬܵܐ؟ 
ܐܲܝܵܐ ܝܼܠܵܗ̇ ܡܲܘܕܥܵܢܘܼܬܵܐ ܒܘܼܬ ܕܵܐܟ݂ܝܼ ܠܸܡܛܵܝܵܐ ܠܣܝܼܥܬܵܐ ܐܘܿܣܬܪܵܠܵܝܬܵܐ ܕܙܸܕܩܹ̈ܐ ܐ݇ܢܵܫܵܝܹ̈ܐ:
ܬܸܠܝܼܦ̮ܘܿܢ
ܚܸܠܡܲܬ ܐܘܼܡܬܵܝܬܵܐ ܕܡܲܘܕܥܵܢܘܼܬܵܐ (National Information Service): 1300 656 419 ܝܲܢ (02) 9284 9888
TTY: 1800 620 241 (ܚܘܼܛܵܐ ܡܲܓܵܢܵܝܵܐ)
ܦ̮ܵܟܣ: (02) 9284 9611
ܒܲܪܝܼܕܵܐ
GPO Box 5218
Sydney NSW 2001

ܥܲܠ ܐܸܢܬܸܪܢܹܝܬ 
ܐܝܼܡܵܝܠ: infoservice@humanrights.gov.au
ܫܵܘܦܵܐ ܐܹܠܸܟܬܪܘܿܢܵܝܵܐ: www.humanrights.gov.au 
ܡܵܨܝܼܬܘܿܢ ܕܡܲܩܪܸܒ݂ܝܼܬܘܿܢ ܚܕܵܐ ܩܒ݂ܵܠܬܵܐ ܥܲܠ ܐܸܢܬܸܪܢܹܝܬ ܡ̣ܢ ܥܲܠ ܫܵܘܦܵܐ
www.humanrights.gov.au/complaints_information/online_form/index.html.
ܐܸܢ ܚܲܪܫܹܐ (ܟܲܪܹܐ) ܝܬܘܿܢ ܝܲܢ ܐܝܼܬܠܵܘܟ݂ܘܿܢ ܚܕܵܐ ܙܲܒܘܼܢܘܼܬܵܐ ܕܫܡܵܥܬܵܐ، ܡܵܨܝܼܬܘܿܢ ܕܡܲܚܒܸܪܝܼܬܘܿܢ ܠܲܢ ܒܐܘܼܪܚܵܐ ܕ TTY ܥܲܠ ܡܸܢܝܵܢܵܐ 1800 620 241. ܐܸܢ ܣܢܝܼܩܹܐ ܝܬܘܿܢ ܠܚܲܕ ܡܬܲܪܓܡܵܢܵܐ ܕ Auslan، ܡܵܨܲܚ ܕܡܲܪܝܸܙܲܚܠܹܗ ܐܵܗܵܐ ܡܸܢܕܝܼ ܩܵܐܠܵܘܟ݂ܘܿܢ.
ܐܸܢ ܣܸܡܝܹܐ ܝܬܘܿܢ ܝܲܢ ܐܝܼܬܠܵܘܟ݂ܘܿܢ ܚܕܵܐ ܙܲܒܘܼܢܘܼܬܵܐ ܕܚܸܙܘܵܐ، ܡܵܨܲܚ ܕܝܵܗܒܲܚܠܵܘܟ݂ܘܿܢ ܡܲܘܕܥܵܢܘܼܬܵܐ ܒܐܘܼܪ̈ܚܵܬܹܐ ܐ݇ܚܹܪ݇ܢܹ̈ܐ ܦܪ̈ܝܼܫܹܐ.
ܕܘܼܟܵܢܹ̈ܐ ܐ݇ܚܹܪ݇ܢܹ̈ܐ ܕܡܵܨܝܼܬܘܿܢ ܕܡܲܚܒܸܪܝܼܬܘܿܢ ܠܗܘܿܢ ܒܘܼܬ ܩܒ݂ܵܠܝܵܬܹ̈ܐ ܕܣܢܵܝܬܵܐ ܛܘܼܗܡܵܢܵܝܬܵܐ
ܐܸܢ ܠܵܐ ܝܬܘܿܢ ܚܸܕܝܹܐ ܒܘܼܬ ܬܘܼܢܵܝܹ̈ܐ ܣܸܟܪܵܢܹ̈ܐ ܓܵܘ ܡܸܨܥܹ̈ܐ ܕܝܘܼܕܵܥܵܐ، ܓܵܘ ܦܪܵܣܹ̈ܐ ܝܲܢ ܡܠܘܿܐܹ̈ܐ ܦܪܝܼܣܹܐ ܥܲܠ ܐܸܢܬܸܪܢܹܝܬ، ܡܵܨܝܼܬܘܿܢ ܕܩܵܒ݂ܠܝܼܬܘܿܢ ܩܵܐ ܘܲܟܝܼܠܘܼܬܵܐ ܪܘܼܫܡܵܝܬܵܐ ܐܘܿܣܬܪܵܠܵܝܬܵܐ ܕܝܵܗܒ݂ܫܩܵܠܵܐ ܘܕܡܸܨܥܹ̈ܐ ܕܝܘܼܕܵܥܵܐ (Australian Communications and Media Authority (ACMA))؛ ܩܵܐ ܡܵܘܬܒ݂ܵܐ ܕܟܲܝܠܹ̈ܐ ܕܡܒܲܕܩܵܢܘܼܬܵܐ (Advertising Standards Board) ܒܘܼܬ ܡܒܲܕܩܵܢܘܵܬܹ̈ܐ؛ ܝܲܢ ܩܵܐ ܡܵܘܬܒ݂ܵܐ ܐܘܿܣܬܪܵܠܵܝܵܐ ܕܓܵܠܝܘܿܢܘܼܬܵܐ (Australian Press Council) ܒܘܼܬ ܬܘܼܢܵܝܹ̈ܐ ܦܪܝܼܣܹܐ ܓܵܘ ܣܦܵܪ̈ܛܸܒܹܐ. ܐܵܦ ܡܵܨܝܼܬܘܿܢ ܕܩܵܒ݂ܠܝܼܬܘܿܢ ܩܵܐ ܪܹܫ ܣܵܝܘܿܡܘܼܬܵܐ ܝܲܢ ܡܕܲܒܪܵܢܵܐ ܕܫܘܼܬܐܵܣܵܐ ܕܡܸܨܥܵܐ ܕܝܘܼܕܵܥܵܐ.
ܐܸܢ ܠܵܐ ܝܬܘܿܢ ܚܸܕܝܹܐ ܒܘܼܬ ܕܘܼܒܵܪܹ̈ܐ ܣܸܟܪܵܢܹ̈ܐ ܕܫܒ݂ܵܒܸ̈ܐ، ܡܵܨܝܼܬܘܿܢ ܕܛܵܠܒܝܼܬܘܿܢ ܡ̣ܢ ܚܲܕ ܩܸܢܛܪܘܿܢ ܕܟܹܐܢܘܼܬܵܐ ܕܟܢܘܼܫܬܵܐ (Community Justice Centre) ܕܗܲܝܸܪܝܼܠܵܘܟ݂ܘܿܢ ܒܫܪܵܝܬܵܐ ܕܩܸܛܪܵܐ، ܝܲܢ ܕܗܲܡܙܸܡܝܼܬܘܿܢ ܥܲܡ ܡܕܲܒܪܵܢܘܼܬܵܐ ܕܡܲܫܟܲܢܬܵܐ (Department of Housing) ܐܸܢ ܒܸܚܵܝܵܐ ܝܬܘܿܢ ܓܵܘ ܚܲܕ ܒܲܝܬܵܐ ܕܚܘܼܟܡܵܐ.
ܐܸܢ ܦܝܼܫܹܐ ܝܬܘܿܢ ܗܘܼܕܸܕܹܐ ܒܥܢܵܦܵܐ ܝܲܢ ܡܸܚܝܹܐ ܥܵܢܘܿܦܵܐܝܼܬ، ܡܲܚܒܸܪܘܼܢ ܩܵܐ ܦܘܿܠܝܼܣܹ̈ܐ.
ܡܸܠܟܵܐ ܩܵܢܘܿܢܵܝܵܐ ܓܵܘܵܢܵܝܵܐ
ܐܸܢ ܬܲܚܡܘܼܢܹܐ ܝܬܘܿܢ ܒܘܼܬ ܡܲܩܪܲܒ݂ܬܵܐ ܕܚܕܵܐ ܩܒ݂ܵܠܬܵܐ، ܒܲܠܟܵܐ ܕܗܵܘܝܵܐ ܐܵܢܲܢܩܵܝܬܵܐ ܕܛܵܠܒܝܼܬܘܿܢ ܡܸܠܟܵܐ ܩܵܢܘܿܢܵܝܵܐ ܝܲܢ ܕܡܲܚܒܸܪܝܼܬܘܿܢ ܩܵܐ ܚܘܼܝܵܕܵܘܟ݂ܘܿܢ ܕܦܵܠܵܚܹ̈ܐ. ܚܸܠܡܲܬܹ̈ܐ ܩܵܢܘܿܢܵܝܹ̈ܐ ܕܟܢܘܼܫܬܵܐ ܡܵܨܝܼ ܕܝܵܗܒ݂ܝܼܠܵܘܟ݂ܘܿܢ ܡܸܠܟܵܐ ܡܲܓܵܢܵܝܵܐ ܒܘܼܬ ܦܵܪܘܿܫܘܼܬܵܐ ܘܗܲܪܲܫܬܵܐ. ܡܵܨܝܼܬܘܿܢ ܕܡܲܫܟ݂ܚܝܼܬܘܿܢ ܠܵܗ̇ ܡܲܘܕܥܵܢܘܼܬܵܐ ܒܘܼܬ ܕܵܐܟ݂ܝܼ ܠܸܡܛܵܝܵܐ ܠܩܸܢܛܪܘܿܢ ܩܵܢܘܿܢܵܝܵܐ ܕܟܢܘܼܫܬܵܐ ܕܒܘܼܫ ܩܘܼܪܒܵܐ ܝܠܹܗ ܐܸܠܵܘܟ݂ܘܿܢ ܥܲܠ ܫܵܘܦܵܐ www.naclc.org.au/directory.

ܣܪܘܼܒ݂ܝܵܐ: ܢܝܼܫܵܐ ܕܡܲܘܕܥܵܢܘܼܬܵܐ ܕܦܝܼܫܬܵܐ ܝܠܵܗ̇ ܚܒ݂ܝܼܫܬܵܐ ܓܵܘ ܐܲܝܵܐ ܘܲܪܵܩܬܵܐ ܕܡܲܘܕܥܵܢܘܼܬܵܐ ܝܼܠܹܗ ܐܲܚܟ̰ܝܼ ܕܗܵܘܝܵܐ ܐܲܝܟ݂ ܚܲܕ ܡܗܲܕܝܵܢܵܐ. ܢܝܼܫܘܿܗ̇ ܠܵܐ ܝܠܹܗ ܕܫܵܩܠܵܐ ܠܹܗ ܫܵܘܦܵܐ ܕܡܸܠܟܵܐ ܩܵܢܘܿܢܵܝܵܐ.

